HLUTHA USHOPRITE, WOOLWORTHS, SPAR, PICK ‘N PAY!

PHANTSI  NGE XENOPHOBIA! (Uloyiko olungenasizathu sivakalayo sokudibana nabantu basemzini)

Sibeth’ ikhwelo kubasebenzi bakhusele abaRhwebi abangamaSomali kwintsongelo ye xenophobia yeZanokhanyo Retailers Association. Simele simanyane ngokuchasene notshaba oluyintloko, oongxowankulu. Iinkampani ezinkulu zongxowankulu ezinjengo Tiger Brands, Parmalat, Dairybelle, Pick ‘n Pay, Spar, Shoprite noWoolworths, banobutyala ngokunyuka kakhulu kwamaxabiso okutya, ngokusityhalela sonke endlaleni. Kukho ubungqina bokuba amaxabiso esonka nobisi enyuswa ngokungalunganga kususela ubuncinane ngo 1994, kude kube ngoku abathengisi abakhulu akhonto bayenzileyo, ngaphandle kokugqithisela lamaxabiso aphezulu kuthi. Ezinkampani zinye zinwenwele kwiAfrika yonke, apho kananjalo zizuza iingeniso ezinkulu ngokulamba kwabantakwethu nodadebethu.

Isizathu kuphela sokuba abarhwebi abangamaSomali bakwazi ukukhuphisana noShoprite, Spar, Pick ‘n Pay kunye noWoolworths sesokuba ababarhwebi bakhulu banyusa kakhulu amaxabiso abo yaye sele beqhelile ukwenza iingeniso ezinkulu ekutyeni. Yintoni engenye eyenze ivenkile zamaSomali zinwenwe ngokukhawuleza kangaka? (Umrhwebi ongumSomali ukulungele ukuqhuba kuphela ngamaxabiso anyuke kancinci). Ngoku kwa abathengisi be stokhwe sokutya abakhulu baqalisa ukucinezela kwisaphulelo ngokuthenga ngesambuku eso abarhwebi abangamaSomali basisebenzisayo. 

Isininzi samalungu eNafcoc kunye nabarhwebi eKhayelitsha ngamalungu eANC. IFreedom Charter iwathembise ukuxhamla ngokwenza iingeniso ezinkulu. Ingxaki yile iFreedom Charter kananjalo ithembise abaqashi benkampani ezinkulu, ezinjengo Shoprite ukuba nazo kananjalo zingaxhamla iingeniso. Kwa ukubakho kukaShoprite noPick ‘n Pay kuthetha ukuba umrhwebi omncinci uzakucinezelwa yaye bazakutyhalelwa endlaleni. Abarhwebi bakaZanokhanyo basongele abarhwebi abangamaSomali kodwa abenzanga nto ngaboni abazintloko, uShoprite kunye nabanye abarhwebi abakhulu. Ukutshabalaliswa kwabarhwebi abangamaSomali akuzukuwanceda nto amalungu kaZanokhanyo njengokuba isininzi sawo sizakuqhubeka sityiwa yindlala; kuphela okuzakwenzeka yinto yokuba isininzi sabasebenzi bazakuya kuthenga kwaShoprite nakwabanye abarhwebi abakhulu. Nokuba bayayiqonda lo nto okanye hayi abazakuzuza kuphela kuhlaselo lwabarhwebi abangamaSomali ngosomashishini abakhulu. Ngeminyaka yo 1980 i-IFP yayisetyenziswa njengesixhobo songxowankulu abakhulu ixhase uhlaselo lwabasebenzi ababesilwa ubungxowankulu, ngoku uZanokhanyo usebenza njengesixhobo (bevuma okanye bengavumi) sikaShoprite kunye nabanye atshabalalise abaphikisi babo.

Ibango kunye nesisongelo sokugqibela kufanele sijoliswe kuShoprite, Woolworths, Spar nakuPick ‘n Pay banciphise kamsinya isonka, ubisi, umngqusho kunye nezinye izinto ezityiwayo ngesiqingatha. Hlutha icandelo lokutya, ukuquka abarhwebi abakhulu yaye babekwe phantsi kolawulo lwabasebenzi! Khusela abarhwebi abangamaSomali. Phantsi nge Xenophobia! Xhasa imizabalazo yabasebenzi kwaShoprite, njalo njalo elwa nokungxungxwiswa, imivuzo ephantsi nokungabikho kwamalungelo emanyano zabasebenzi!

